
Ndërmjetësimi në sigurime është veprimtaria e prezantimit, propozimit dhe kryerjes së aktiviteteve të tjera përgatitore, deri në nënshkrimin e kontratës së sigurimit, si dhe dhënien e asistencës gjatë periudhës së vlefshmërisë së kontratës, veçanërisht në rast dëmi, përderisa veprimtaria e sigurimit është veprimtari përmes së cilës siguruesi merr përsipër rreziqe të caktuara, përkundrejt pagesës së primit, që me rastin e ndodhjes së ngjarjes së siguruar t’i paguajë të siguruarit, përfituesit apo palës së tretë dëmshpërblimin. 
Ndërmjetësuesit në Sigurime (NS) mund të ofrojnë veprimtarinë e ndërmjetësimit përmes dy llojeve të institucioneve, agjentëve dhe brokerëve. Agjent në sigurime është personi, i licencuar nga Banka Qendrore e Republikës së Kosovës dhe i punësuar ose kontraktuar nga siguruesi, që të zhvillojë aktivitet të ndërmjetësimit në sigurime në llogari të siguruesve. Ndërsa broker në sigurime është personi i licencuar nga BQK-ja që të zhvilloj aktivitet të ndërmjetësimit në sigurime në llogari të të siguruarve me një ose më shumë siguruesve me të cilët ka marrëdhënie kontraktuale.
Agjentët në sigurime mund të licencohen si agjent individual apo kompani e agjentëve. Agjentët janë persona fizik të organizuar si shoqëri tregtare dhe të kontraktuar nga siguruesi, apo shoqëria e agjentëve, që të zhvillojë aktivitet të ndërmjetësimit në sigurime. Kompanitë e agjentëve janë persona juridik të licencuar nga BQK-ja dhe të kontraktuar nga një ose me shumë sigurues (po jo për produkte të njëjta), që të zhvillojë aktivitet të ndërmjetësimit në sigurime.
Brokerët në sigurime mund të jenë të organizuar si broker individual dhe kompani të brokerimi. Brokerët individual janë persona fizik të organizuar si shoqëri tregtare dhe të kontraktuar nga një ose më shumë sigurues ose një kompani e brokerëve, që të zhvilloj aktivitet të ndërmjetësimit në sigurime. Ndërsa kompania e brokerimit është person juridik i licencuar nga BQK-ja dhe e kontraktuar nga një ose më shumë sigurues, të zhvillojë aktivitet të ndërmjetësimit në sigurime.
Tiparet tjera dalluese mes agjentëve dhe brokerëve janë si në vijim:
· Agjentet dhe kompanitë e agjenteve kryejnë veprimtari të ndërmjetësimit në llogari të siguruesve.
· Brokerët dhe kompanitë e brokerimit kryejnë veprimtari të ndërmjetësimit në llogari të të siguruarve.
· Agjentët, si persona fizik, nuk lejohet që në të njëjtën kohë të ndërmjetësojnë për sigurues të ndryshëm.
· Kompanitë e agjentëve, mund të licencohen për ushtrimin e aktivitetit të sigurimit jetë dhe jo jetë njëkohësisht, me kusht që këto aktivitete të ushtrohen ndaras nga agjentë të licencuar për të ndërmjetësuar sigurim jetë respektivisht jo jetë.
· Kompanitë e agjentëve mund të ndërmjetësojnë për më shumë se një sigurues në të njëjtën kohë, me kusht që klasat e sigurimeve që ndërmjetësojnë nuk janë të njëjta. Në raste të tilla, kompania e agjentëve duhet të siguroj miratimin e BQK-së.
· Brokerët dhe kompanitë e brokerimit mund të licencohen për ushtrimin e aktivitetit të sigurimit jetë dhe jo jetë njëkohësisht.

